
六月調吏部尙書崔恭于南京吏部以禮部尙書姚蘷爲

吏部尙書

有旨召廵撫寧夏右副都御史張鎣爲刑部左侍郎先是

寧夏城皆土築鎣至始甃以磚導河流以漑屯田若干頃

寧夏地方多永樂所置降虜滿四之叛朝廷慮其爲變鎣

受密勑撫安之得無事鎣松江人後至南京兵部尙書

　〈霍韜奏議曰自陝西築爲邊墙窪爲溝渠尋泰漢故迹修復焉邊墙外固溝渠內深內資灌漑外禦夷虜全陝〉

　〈之利也楊一淸曰陝西沃壤若得人力盡闢耕之三邊軍餉不煩餽運自然饒裕九邊圖曰黃河自陝州上至〉

　〈綏德春初秋末皆可行舟若沿河州縣改徵本色水陸接運而上榆林其少蘇乎唐書曰唐高祖時突厥盜邊〉

　〈帝會群臣問所以備邊者將作大匠于筠請于五原靈武置舟師于河扼其入中書侍郎溫彥博曰魏爲長塹〉

　〈邊匈奴今可用帝乃使桑顯和塹邊大道召江南船工大發卒治戰艦細按北土之有長河猶南方之有大江〉

　〈所謂裁成輔相以致其用者端在乎人耳〉

上復御經筵視午朝○給事中李森等言昔奉　英宗勑

諭皇親多有強占軍民田地及投獻者悉發邊衛充軍當

時貴戚罔敢犯法近給事中丘孜建請不許權貴奏求田

地荷蒙　聖諭兪允中外懽忻鼓舞今錦衣衛帶俸指揮

周彧翊聖夫人劉氏屢蒙給賜田土今彧又求武強武邑

二縣地共六百餘頃劉氏又求通州武淸縣地三百餘頃

陛下念及親親不忍拒之殊不知谿壑之欲無厭畿內之

地有限小民賦稅衣食皆出於此一旦奪之何以爲生伏

--

望特勑有司仍將二家之田地與民爲業　上以所言良

是待勘報區處○侍講兼學士劉定之卒

　〈定之永新人正統丙辰會元文字迥邁對客揮毫運思稿不易幅成化初入秘閣析疑議稽古訓或日咏百詩〉

　〈一揮九劄停注演迤頓挫奔放變化不窮正景閒上時政十事敵愾十事又請遣使迎駕溜溜法語耿耿節義〉

　〈不獨長子文已也卒年六十二〉

九月刑部郎中彭韶御史季琮下錦衣衛獄初錦衣指揮

周彧奏請武強武邑二縣空閒田地事下户部主事戴玉

會廵按御史黎福按視因據民田籍步之每畆百步之餘

皆没入爲餘田得七十四頃有奇彧不滿復言於　上改

命韶曁琮覆按韶往不復步田但言田皆貧民恆產近於

京畿之內不當動擾以失民心且自劾不能步田之罪詔

以田歸諸民因責韶等邀名方命昧大體命錦衣衛逮治

之

十一月時都御史韓雍以憂去兩廣賊勢復張僉事陶魯

言兩廣地勢猶一人之身今軍政分而爲二以是賊入寇

掠無人任其責者乞勑大臣總督兩廣如馬昂葉盛韓雍

故事庶事體歸一廵按御史龔晟亦言宜立總府於梧州

𥳑命大臣兼制兩廣則事統于一而責有所歸兵部亦言

兩廣互爲唇齒廣東籍廣西之兵力廣西籍廣東之粮儲

今廵撫等官名位頡頏議論之際甲可乙否宜如魯等所

